
BAB III

UPACARA PENGANTEN GAGRAK NGAYOGYAKARTA

Tinilik saking cengkorongan ageng  (umum), upacara pengantin gagrak Ngayogyakarta Hadiningrat boten beda kaliyan upacara pengantin gagrak Surakarta Hadiningrat. Kekalihipun wonten upacara ngandhap menika.

A. Siraman

B. Midodareni

C. Nikah

D. Panggih/pawiwahan

E. Pahargyan


Ingkang mbedakaken kekalihipun inggih menika adicara ingkang wonten salebeting upacara. Kanthi maos kekalihipun badhe dipunpanggihaken bedanipun upacara pengantin gagrak Ngayogyakarta Hadiningrat boten beda kaliyan upacara pengantin gagrak Surakarta Hadiningrat.

Pengantin Ngayogyakarta busana paes ageng

3.1 Siraman

Ancasipun upacara siraman inggih sesusi lair batos jiwa raga. Sesuci kangge ngadhepi prastawa suci agung sakral nun inggih ijab qobul, sakramen, utawi pemberkatan nikah. Ingkang paring sesuci sami kaliyan siraman calon penganten gagrak Surakarta. Sarat sarana ubarampe inggih sami. Meh sedaya sami. Ingkang cetha mbedakaken inggih menika babagan sade dhawet. Upacara siraman gagrak Ngayogyakarta boten wonten adicara pondhongan (kangge CPP) utawi gendhongan (kangge CPK) saha sade dhawet. 
Dene pakemipun upacara siraman calon penganten gagrak Ngayogyakarta mekaten.

1. Pambuka dening pranatacara

2. Donga pambuka dening panawaung kridha

3. Pasang bleketepe

4. Ngracik toya perwita adi

5. Ngintun toya dhateng kulawarga calon penganten kakung

6. Ngabekten

7. Siraman

8. Sesuci/wudlu

9. Mecah pamor/mecah kendhi

10. Panutup

Dados upacara siraman calon penganten gagrak Ngayogyakarta inggih namung dumugi siraman. Sasampunipun siraman calon penganten lajeng katindakaken upacara ngerik dening juru sumbaga. Menika ingkang pakem. Dene samenika lajeng katambahan acara pangkas rikma, tanem rikma, dados kados ing ngandhap menika.
1. Pambuka dening pranatacara

2. Donga pambuka dening panawaung kridha

3. Pasang bleketepe

4. Ngracik toya perwita adi

5. Ngintun toya dhateng kulawarga calon penganten kakung

6. Ngabekten

7. Siraman

8. Sesuci/wudlu

9. Mecah pamor/mecah kendhi

10. Pangkas rikma

11. Upacara ngerik

12. Tanem rikma

13. Pangkas tumpeng

14. Dulang pungkasan 

15. Nglepasakane ayam dhere 

16. Panutup



Adicara siraman kasebat sampun ngalami tambahan awit kadayan seni saha bisnis. Pancen langkung endah saha mirunggan adicara 1-16 tinimbang 1-10. Kajawi menika ing tataran bisnis, adicara 1-16 langkung nguntungaken. Adicara ingkang langkung endah, lajeng langkung saged kasade (kemedol). Dene tata caranipun adicara kasebat sami kaliyan uipacara siraman gagrak Surakarta.


Tuladha wicara bahasa Indonesia nalika badhe ngabekten. Dipunsukani tuladha bahasa Indonesia amrih murakabi awit boten sedaya calon penganten saha tiyang sepuh pana basa Jawi.

Wicara CPP:

Papa-Mama yang mulia dan sungguh saya hormati,

Pada saat yang bahagia ini Ananda menghaturkan sembah bakti, sungkem pangabekti kepada Papa dan Mama. Selain itu, terima kasih Ananda tiada terkira, selama ini Papa Mama telah membesarkan Ananda, mendidik Ananda dengan penuh kasih sayang yang tiada batas. Papa Mama,  ikhlaskan setiap tetesan keringat yang Papa Mama curahkan untuk mendidik dan membesarkan Ananda karena hingga kini, Ananda belum sempat membalas budi baik Papa Mama. Oleh karena itu, maafkanlah Ananda apabila selama ini banyak kesalahan, baik dalam tutur kata maupun perilaku yang kurang berkenan di hati Papa dan Mama. Atas izin Tuhan dan perkenan Papa-Mama, Ananda mohon doa restu akan melaksanakan siraman untuk mempersiapkan diri dalam pernikahan. Ini berarti Ananda harus siap mandiri, namun bukan berarti meninggalkan Papa Mama. Ananda tetap sayang dan hormat kepada Papa Mama. Namun izinkan Ananda mempersiapkan diri untuk mengikuti suami ………………………… . Doa dan restu Papa Mama yang selalu Ananda harapkan untuk mewujudkan keluarga yang bahagia. Amin

Dhawuh wangsulanipun bapak ibu CPP:

Putriku yang Papa-Mama cintai dan sayangi.

Papa Mama amat bangga padamu, engkau mengerti budi. Sembah baktimu telah kami terima, kesalahanmu telah kami maafkan bahkan jauh sebelum engkau memintanya karena Papa Mama memang sangat mencintai dan menyayangimu. Demikian pula, jika selama Papa Mama membesarkan dan mendidikmu ada yang tidak mengenakkan hatimu, maafkanlah Papa Mamamu ini. Tidak terasa engkau telah dewasa  dan akan melaksanakan siraman untuk mempersiapkan pernikahan. Semua yang telah berikan padamu tentu telah Papa-Mama ikhlaskan karena itu sudah kewajiban sebagai orang tua. Jangan engkau bebani perasaanmu dengan niat membalas budi. Tidak ada orang tua yang berharap balas budi anaknya. Asalkan engkau nanti dapat hidup bahagia. Itu cukup membanggakan Papa-Mama. Putriku doa Papa-Mama menyertaimu. Amin.

Wicara CPK:
Papa-Mama yang Ananda hormati

Kasih sayang Papa Mama sungguh tiada tara. Ini Ananda rasakan dari kecil, dewasa, hingga detik-detik terakhir Ananda akan siraman guna mempersiapkan diri menyambut pernikahan ananda. Papa Mama selalu hadir di hati Ananda, senantiasa mendampingi, membimbing, dan menguatkan jiwa Ananda. Budi luhur Papa-Mama tiada mungkin Ananda membalasnya. Papa-Mama Ananda bersimpuh di hadapanmu untuk menghaturkan sembah bakti kepada Papa dan Mama. Terimalah sembah bakti Ananda, maafkan semua kesalahan Ananda karena Ananda belum dapat membalas budi kepada Papa Mama yang telah membesarkan dan mendidik Ananda dengan sabar, kasih, dan sayang. Ikhlaskan setiap tetesan keringat Papa-Mama, tiada mungkin saya dapat membalasnya, berilah putramu ini doa dan restu agar Ananda dapat menyambut pernikahan dengan kemantapan hati keteguhan jiwa. Papa-Mama, Ananda selalu berdoa semoga Papa Mama dikaruniai panjang usia, sehat wal afiat sehingga dapat menyaksikan kebagiaan kami. Amin

Wangsulan bapak  ibu CPK:
Putraku yang  Papa Mama banggakan

Ketika engkau berdua bersimpuh dihadapanku, terasa bergemuruh rasa haru dan bahagia menjadi satu di dalam dada Papa dan Mama. Saat itu, semua yang engkau mohon telah Papa dan Mama kabulkan, semua yang engkau pinta telah papa Mama berikan. Kini engkau akan siraman untuk mempersiapkan diri dalam pernikahan. Teguhkan hatimu agar dapat bersuci cipta, rasa, dan karsamu. Papa Mama telah ikhlas dan merestuimu. Kini engkau telah dewasa dan siap untuk mandiri. Walau secara lahiriah harus berpisah dengan Papa-Mama untuk hidup berumah tangga. Itulah kewajiban.Namun engkau tetap di hati Papa-Mama. Pesan Papa Mama, binalah keluargamu nanti dengan atas dasar agama, kasih, dan sayang. Papa Mama hanya bisa mendoakan.

semoga engkau sejahtera. Amin.

Dulang pungkasan

http://www.joglosemar.co.id/wedding.html
II. Plangkahan

Inti wosing prakawis plangkahan wonten ing upacara penganten Ngayogyakarta boten beda kaliyan plangkahan upacara penganten gagrak Surakarta. Namung wonten bedanipun nun inggih bab tata cara tumindaking adicara plangkahan. Urut adicara plangkahan penganten gagrak Ngayogyakarta mekaten.
1. Langkung prayogi sedaya ngagem busana Jawi (bapa, ibu, ingkang dipunlangkahi, calon penganten, limrahipun ingkang kakung ngagem surjan, ingkang putri kebayak).

2. Ingkang dipunlangkahi lenggah kursi. Bapak ibu lenggah kursi sanesipun nyekseni saha mangestoni.

3. CPP ngadhep kangmas/bakyu simpuh lajeng matur, “Kangmas/Bakyu……… ingkang kula kurmati, keparenga kula nyuwun lilah saha pangestu badhe ngrumiyini lampah dhaup palakrama kaliyan Kangmas……”
Kangmas/Bakyu, “Iya ta Nimas, aku lela lila sliramu ndhisiki laku palakrama, lan dakparingi pangestu muga bisa mulya uripu karo Dhimas ……… Ora antara suwe maneh aku enggal bakal sumusul sliramu.”

4. CPP ngaturaken pisang raja kalih setangkep.

5. CPP ngaturaken plangkah (tali asih)
6. CPP salaman
7. Cekap.
III. Midodareni

Wos saha ancasing midodareni nun inggih nyambung pasedherekan (silaturahmi) saha nggayuh tumuruning wahyu sajodho. Adicaranipun mekaten:
1. CPP saha pangombyong rawuh.

2. Bapak ibu saha kulawarga  CPP mangayubagya.

3. CPP wonten njawi dalem dipunjajari pengapitipun saha pangombyong lenggah ing papan piniji. Para pinisepuh saged mlebet dalem. Sedaya trep kaliyan papanipun.
4. Ubarampe srah-srahan dipunpapanaken wonten meja ingkang sampun dipunsamektakaken kulawarga CPP.

Dene acara salajengipun kapurba dening pranata adicara, mekaten:

1. Pambuka

2. Atur pambagyaharja

3. Wedharing gati saking kulawarga CPP

4. Tantingan

5. Tumanggaping gati saking kulawarga CPK

6. Pitepangan kulawarga.

7. Tinili nitik saha cariyos tumuruning kembar mayang

8. Dhahar kembul

9. Busana kancing gelung saha angsul-angsul

10. Panutup

Saleresipun adicara midodareni penganten gagrak Ngayogyakarta boten wonten wedharan catur wedha. Namung awit kadayan gagrak Surakarta, lan inggih sae isinipun, ing midodareni gagrak Ngayogyakarta lajeng wonten wedharan tiyang sepuh dhumateng alon mantu. Namung namanipun dede CATUR WEDHA, nanging CATUR LAKSITATAMA. Wosipun sami inggih menika tiyang gesang:
1. Kedah takwa dhateng pangeran.

2. Bekti dhateng tiyang sepuh (kalebet mara sepuh)

3. Tresna dhateng kulawarga (garwa, anak, sanak sedherek)

4. Migunani agama, nusa, bangsa, lan nagari.

Wedharan kasebat ing Ngayogyakarta sinebat CATUR LAKSITA TAMA (sekawan tumindak utami). Babagan mbedakaken nama inggih sampun dados tradhisi Ngayogyakara kangge mbedakaken saking Surakarta. Bab menika saged kawaos kanthi cetha ing bab salajengipun.

Menawi adicara dipunisi catur laksitatama dados mekaten:
1. Pambuka

2. Atur pambagyaharja

3. Wedharing gati saking kulawarga CPP

4. Tantingan

5. Tumanggaping gati saking kulawarga CPK

6. Catur laksitatama

7. Pitepangan kulawarga.

8. Tinili nitik saha cariyos tumuruning kembar mayang
9. Dhahar kembul 
10. Busana kancing gelung saha angsul-angsul

11. Panutup

Andharan bab adicara kasebat kados kawedhar ing ngandhap menika.
CPK saha pangombyong rawuh. Para kulawarga CPP mangayubagya, salaman, sahangaturi palenggahan. Dene ubarampe srah-srahan dipunpapanaken ing papan/meja ingkang sampun dipuncawisaken dening panitiya kulawarga CPP.


CPK lenggah ing sanjawining dalem dipunjajari pangapit. Pinisepuh lenggah wonten lebet dalem utawi ngetrepaken kaliyan sasana ingkang sampun dipunsamektakaken panitiya. Sasampunipun ngaso sawetawis, sumuking sarira sampun kesisan, adicara kawiwitan.

Adicara dipunpurwakani dening pambiwara. Kalajengaken atur pambagyaharja. Paraga wakil saesipun dipunampingi bapak ibu pamengku gati. Atur pamabgyahaja katujokaken dhateng para tamu sedaya, langkung mirunggan kulawarga calon besan. Manut adat Jawi tiyang sepuhipun CPK boten rawuh. Samenika kathah ingkang rawuh awit ancasipun silaturahmi sarta genah sampun cetha saha gumathok menawi dhaupipun ingkang putra. Beda kaliyan jaman rumiyin (kuno), sampun badhe dhaup kemawon saged cabar, menapa malih ing adicara midodareni. Menawi cabar inggih badhe nglelingsemi, pramila trimah boten rawuh. Calon penganten jaman rumiyin saged kemawon dereng nate wanuh. Saged ugi kajodhokaken tiyang sepuh, pramila saged cabar. Beda penganten jaman menika, mesthi sampun wanuh, lan inggih sami cocogipun. Menawi boten cocog temtu sampun bibar, boten badhe wonten rerangkening upacara penganten.
Tuladha atur pambagyaharja:

Nuwun,


Para pinisepuh miwah sesepuh ingkang kinabekten, sarta para tamu ingkang sutresna. Awit saking mundhi dhawuhipun Bapa-Ibu…. keparenga kula matur wonten ngarsa panjenengan.


Sumangga kula dherekaken tansah manengku puja kanthi pamuji syukur mring Pangeran. Gusti kang Mahaasih  sampun kepareng paring karahmatan satemah ing wanci menika kanthi kebagaswarasan kula miwah panjenengan kempal manunggal ing papan menika. 


Salajengipun sampun sewetawis panjenengan lenggah, kula ngaturaken pambagya kawilujengan sugeng rawuh. Panjenengan sampun kasdu rawuh saperlu paring pengestu hangestreni tumapaking adicara srah-srahan saha paningset. Awit saking menika kula ngaturaken agunging panuwun, sukaning manah kula tanpa pepindhan, dupi panjenengan kersa minangkani panyuwun kula ingkang sampun sinerat ing serat sedhahan utawa kintaka ulem. Kawuningana bilih adicara menika minangka rerangken adat tatacara jawi bilih anak kula Nini …. sampun kalamar ing wanci kepungkur. Dene ing wanci menika kepareng Bapa-Ibu… badhe ningseti anak kula. Kula tansah memuji bilih kreteging tekad bebasanan saged kalajengaken ngantos ing titi wanci dhaup palakrama. Awit saking menika kula sakulawarga tansah nyuwun puji pandonga paduka para tamu amrih sesambetanipun anak kula Nini… kaliyan Nakmas Bagus … saged tetep lestari dumugi ing mangsa kala palakrama.


Bokmenawi anggen kula ngacarani rawuh paduka para tamu wonten kiranging tatakrama miwah subasita kula sakulawarga nyuwun gunging pangaksama. Kalamun para kadang kaneman samangke ngaturaken pasugatan unjukan, nyamikan, sarta dhaharan, kersaa para tamu dhahar kanthi mardikaning penggalih.


Panyuwun kula mugi para tamu sekeca lelenggahan ngantos paripurnaning adicara. Bokmenawi wonten atur miwah solah bawa kula ingkang kirang mranani  panggalih, sedhah siti boga binuntel roning kalapa, apuranta yen wonten lepat kawula.


Nuwun.


Wakil saking CPK ngaturaken wedharing gati. Biasanipun wedharan pancen dipunwakili tiyang sanes. Dede tiyang sepuhipun CPK, sanajan rawuh tetep nyaraya. Menika kangge ngawekani menawi boten saged kawiyos ing lathi. Limrahipun ngaturaken srana ubarampe upakari srah-srahan. Isining wedharan gumantung menapa ingkang dipunpasrahaken.

Saderengipun wakil kulawarga CPP tumanggap, dipunadani upacara tantingan. CPP dipuntanting keantepaning manah menawi dipunpalakramakaken kaliyan CPK. Ing riki dipunsekseni para pinisepuh saha para tamu sedaya. Sasampunipun tantingan (ingkang limrahipun CCP purun), lajeng katindakaken tumanggaping wedharan saking CPK. 

Tuladha tantingan:

(Bapak Ibu ..................... lenggah sesandhingan, dene CPP............ simpuh ing ngajengipun)

Bapak/Ibu
: Putriku ......................... sing daktresnani. Aku bakal ndangu marang sira sepisan maneh. Dimen disekseni para pinisepuh, dakjaluk pratelan antebing atimu anggomnu arap dakdhaupake karo anakmas ………............. putrane Bapak Ibu .................... mara gage matura!

Anak
: Bapak-Ibu ingkang kula bekteni, kula ndherek dhawuhipun bapak saha Ibu, kula sagah kadhaupaken kaliyan Kakangmas ……................. Bapak-Ibu, kula tansah nyuwun tambahing pangestu, mugi anggen kula bangun brayat benjang sageda manggih kamulyan saha kabagyan.

Bapak/Ibu  
: Pangestune Rama Ibumbanyu mili muga-muga  bagya mulya uripmu.


Nalika nanggapi wedharan saking kulawarga CPK, wakil boten sisah dipunampingi malih, cekap ingkang makili kemawon. Sasampunipun medhar wacana, ingkang makili sami jawat asta. Pranata adicara lajeng ngatur pasrahipun pisang sanggan saha ubarampe sanesipun. Caranipun:
1. Tiyang sepuhipun CPK (utawi ingkang makili) saha tiyang sepuhipun CPP jumeneng aben ajeng.

2. Pisang sanggan kaaturaken saking ibu CPK dhumateng ibu CPP.

3. Ubarampe sanesipun bapak dhumateng bapak.

4. Cekap, sedaya lenggah.

Salajengipun tiyang sepuhipun CPP paring amanat kanthi wedharan catur laksitatama. Caranipun:

1. CPK jumeneng aben ajeng kaliyan bapa ibunipun CPP.

2. Saderengipun nampi amanat, ibunipun CPP maringi unjukan toya wening dhumateng CPK.

3. Bapakipun CPP maos catur laksitama, CPK nyemak.

4. Rampung maos teks kaparingaken.
5. Salaman, CPK ngaras astanipun bapa ibunipun CPP.

6. Purna, wangsul lenggah

Dumugi semanten lajeng adicara sakalangkung longgar, santai, utawi rileks. Ing adicara pitepangan kulawarga saged dipunisi geguyonan, sembrana parikena amrih saya raket rumaketing kulawarga ingkang badhe bebesanan, gayeng tur inggih regeng. Ing wani menika wekdal para kadang pramuladai ngaturaken pasugatan unjukan saha nyamikan.
Sasampunipun pitepangan kulawarga kapenggalih cekap, para ibu mriksani kasamaptanipun CPP. Adicara menika dipunwastani tilik nitik. CPP dipuntiliki (dipuntuweni) saha dipuntitik (dipunpriksani kanthi premati) menapa inggih leres menika CPP. Dene para bapak lajeng kembul bujana (menawi prasmanan). Menawi bujana kaaturaken, para kaneman (sinoman) lajeng sami lelados pasugatan dhateng tamu.

Supados swasana boten sepa samun, pranata adicara lajeng nyariosaken tumuruning sekar kembar mayang. Pranata adicara nyariosaken bab Jaka Tarub ingkang dhaup kaliyan widodari Dewi Nawangwulan. Tembenipun kagungan putra Dewi Nawangsih. Nalika Nawangsih taksih bayi, Dewi Nawangwulan wangsul makayangan awit sampun manggihaken busana kawidodaren ingkang dipunsingitaken dening Jaka Tarub.  Nalika Dewi Nawangsih diwasa, dados penganten, ingkang nyumbagani ingkang ibu nun inggih Dewi Nawangwulan. Sarananipun amrih Dewi Nawangwulan tumurun saking Kahyangan, Jaka Tarub kedah yasa kembar mayang. 

Wicara cariyos Jaka Tarub-Nawangwulan


Swuh rep data pitana, pundi ta sasana ingkang kaeka adi dasa purwa. Eka marang sawiji, adi linuwih, dasa sepuluh purwa kawiwitan. Hanenggih Kahyangan Jonggring Salaka, ya Kahyangan salendra Bawana kang minangka bebukaning kandha, purwakaning carita. Hanenggih sasana Kahyangan Salendra Bawana, ya Kahyangan Jonggring Salaka. Satunggaling papan ingkang panjang apunjung gemah ripah loh jinawi. Panjang dawa pocapane, punjung luhur kawibawane, gemah ripah loh jinawi, sarwa subur kang tinandur, sarwa murah kang tinuku. Yen rina tan krasa benter, yen dalu datan asrep, lamun padhang ora mblerengi, datan wenten peteng, anane mung sarwa edi, endah hamilangoni, ayem, tenterm, edhum, lan adhem. 

Panjang dawa pocapane wus kawentar Kahyangan Salendra Bawana ing jagad triloka. Tri wis ngarani telu loka aran sasasana, arane jagad ya jagading kadhewatan, jagading para manungsa, sarta jagad kajiman. Jagad kadhewatan jagade para dewa-dewi, bathara-bathari, widodara-widodari. Jagading manungsa, ya jagading para titah ing marcapada. Jagading alam kajiman, nenggih papanira para jim pripryangan, setan, anthek-anthek banaspati kang dumunung ing alam gaib datan kasat netra.


Punjung luhur kawibawane, alam kadhewatan papane para dewa kang sugih ngelmu jaya kawijayan, guna kasantikan, miwah kemandhen. Marma winastan janma mara janma mati, sato mara sato mati. Boten saben titahing manungsa sarta jim ingkang kumawantun lumebet ing Kahyangan Jonggring Salaka. Sedaya wau nambahi kaluhuran saha kuncaranipun Kahyangan Salendra Bawana, ya Kahyangan Jonggring Salaka.


Gemah ripah lohjinawi gemah ripah loh jinawi, sarwa subur kang tinandur, sarwa murah kang tinuku, yen sing tan krasa benter, yen dalu datan asrep, lamun padhang ora mblerengi, datang wenten peteng, anane mung sarwa edi, endah hamilangoni, ayem, tenterm, edhum, lan adhem. 


Marmanta kawastanan mangkono, sanadyan kathah titahing Gusti ingkang sinangga ing pratiwi kaungkulan ing angkasa, jinepit mrings amodra, parandene kathah titahing Gusti kang samya aanggana  raras …hing……


Kang minangka sambeting carita, boten kadi ta kang kawuryan ing salebeting patamanan Kahyangan, ya patamanan kawidodaren. Patamanan kang endah sinawang, edi lamun dinulu, anjrahing puspita manekawarna kang angambar garum gandane. Sekar ing patamanan samya anjrah angurah sari, angumbar ganda, gandane angambar-ambar, sumebar ngantos hangebeki sasana Kahyangan Jonggring Salaka. Sekar awarni rekta, wilis, seta, jenar, nila, bintulu, miwah ungu kadya hangundang bremara kang sigra samekta angisep sarining puspa. Swasana rinaos ayem, tentrem, adhem, lan edhum.


Kocap kacarita, patamanan kang kadi mangka datan bisa gawe sukaning manah para widodari. Raos jelih ing galih, raos bosen ing manah, datan jenjem kalamun saari-ari hamung lelangen ing madyaning patamanan kawidodaren. Marma tuwuh karekatnya, denya arsa linggar saking patamanan. Widodari pitu cacahe Dewi Iring-Iring, Tunjung Biru, Dewi Warsiki, Leng-leng sari, Leng-leng Mandhani, Dewi Prabasiwi, miwah Dewi Nawangwulan, wus golong gilig manunggaling karsa, arsa oncat saking alam kadewatan, ngenggar-enggar penggalih, ngupaya senenging nala.  


Gancanging carita, para widodari wus nganglang jagad mider bawana. Ing madyaning akasa, para widodari uninga sumoroting cahya, pating karelap, sumunu hanelahi. Tuwuh rasa cubriya jroning nala, sang widodari sigra marepegi dumununging cahya. Saya caket nggenira marepegi, saya cetha, saya hangelela, jebul cahya sumunar pating galebyar saking telenging talaga, tatkala her sinorot yang bagasakara. Marma ombaking warih pating galebyar, pating calorot, lamun ginatha ing wardaya kadya mutyara binabar. Weninging toya nuwuhaken raos pamencut, endahing talaga, widodari samya kapilut. Saking weninging toya talaga ngantos para mina kawuryan nggenya samya suka-suka kadya mbeksa ing telenging talaga mangayubagya praptanira sang widodari.


Sang bagaskara saya manther cahyane, mahanani rasa benter satemah nuwuhaken sumuking sarira. Kenceng tekading para widodari kepengin matirta, ambyur ing talaga. Remen ing galing sang widodari karaos seger ing sarira langen suka ing talaga. Keladuking rasa suka satemah kirang ing wewika. Datan priksa lamun ana jejaka kang humiyat saking wingkinging wandira. Kedhep tesmak, sang jaka priksa citranira para widodari. Sulistya ing warna, endahing warni, tanpa cacat. Candrane rikma ngemak ngembang bakung, palaraban nyela cendhani, wimba njalirit lir wulan tumanggal, idepe tumengeng tawang, netrak blalak-blakak lir bawang sabungkul, athi-athi ngudhup turi, talingan njepiping kadya jamur kuping, pangarasane duren sajuring, grana ngrungih, lambene manggis karengat, waja amiji timun, pamidhangane nraju mas, kulit kuning nemu giring kadya mas sinangling, payudarane nyengkir gadhing, dedeg piadeg dhuwur lencir, saweneh wonten ingkang sedheng, hamaringin sungsang, sarira padhet singset sarta weweg, sikile asuthang walang, sempole angembang pudhak, drijine tinata runtut kaya sirahe ula cabe. Kalamun kacandra sang widodari turah rupa kurang candra, kathik taksih wimbuh gandarum kang mijil saking sarira.


Kapincur, gandrung kapirangu sang bagus mirng kasulistyane para wisdodari, satemah tuwuh karekatnya denya arsa kepengin amundhut garwa lambang asamra. Nanging telenging manah nduwa karsaning sedya, dene amung titah sawantah kagedhen panjangka, salokane cebol nggayuh lintang, ketepang ngrangsang gunung. Nanging hardaning kanepson datan bisa densuyuti. Weninging galih kasoran mring ubaling rasa tresna. Nguntir budi, amulur pikir sang jaka mrih kelakon sedyane. Tuwuh tekade tindak durjana arsa handhustha  busananira sang widodari. Goteking kandha, ujaring bakul sinambewara, widoadari datan bisa ngantariksa, wangsul dhateng alam kawidodaren lamun tan ngagem busana kawidodaren.


Kocap… kacarita, sampun marem ing manah para widodari lelumban sarta lelangen ing talaga, kepengin wangsul makahyangan. Kaget kagora satunggaling widodari dupi uninga busananira ilang musna. Den upadi kanthi premati parandene datang pinanggiya, sangsaya tmabah nalangsa sang widodari dene para kadang samya tega nilar ngantariksa, marma tuwuh prasapanya:


“Sing sapa bisa menehi busana marang awaku, lamun wanodya dakdadekake sedulur sinarawadi, dene lamun priya bakal daksuwitani.”


Mireng prasapanipun sang dewi, bingah ing manah sang jaka dupi badhe kasembadan nggarwa sang widoadari, jumedhul sang jaka saking gumuk gegrumbulan. Lingsem sang widodari, mundur anyingkur, ambyur ing talaga. Sang jaka kang ngasta busana manungsa lumrah sigra marepegi sang dewi maringake busana.


“Kulamatur nuwun sanget, dene panjenengan paring pitulungan dhateng kula iangkang nembe nandhang cintraka awit kecalan busana kawidodaren. Kula boten badhe nyelaki prasapa kula, panjenengan mesthi sampun midhanget. Panjenengan menika sinten sang jaka, sarta wonten kersa ingkang kados pundi dene manjing ing tengahing wana, leledhang ing pinggiring talaga.”


“Saderengipun kula walaka, Nimas menika sinten? Kok piyambakan matirta ing tengah talaga, kamangka talaga menika wonten tengahing wana ingkang gung liwang-liwung, boten ajrih saking sato kewan galak, sima ambaung, sawer anyandre.”


“Inggih kula pun Nawangwulan.”


“O…, kula pun Jaka Tarub. Dene kula mriki awit manut ebahing suku, krenteging manah ingkang tansah anyeret, anggeret, satemah dumugi ing tengahing wana, pinggirting talaga, lan kula mireng prasapanipun panjenengan.”


Gancanging kandha Dewi Nawangwulan kagarwa sang Jaka Tarub. Datan cinarita nggenira mangun asmara, mangun kabagyan kulawarga. Wus titimangsa sang Dewi mijilaken pratima kang atata jalma nengging putra kang bisa dadya talining brayat, atmaja minangka rerengganing balewisma. Putra mijil putri pinaringan nama Dewi Nawangsih.


Nalika samana Dewi Nawangwulan ngayahi wajibing istri, tumuju sendhang nggirahi agemanira  sang Jaka. Saderengipun bidhal sarwi weling:


“Kakang Jaka Tarub, aku meling marang penjenengan. Aku lagi adang ing dandhang, aja pisan-pisan penjenengan mbukak kekebing dandang nganti aku bali saka sendhang.”


“Iya Nimas dkaestokake piwleingmu.”


Sawetara lama, tindakira sang Dewi Nawangwulan ing sendhang tan wangsul. Dewi Nawangsih, beka, muwun kekejer angreranta ati. Den kudang datang mendha, den kekidung datang tangis bayi malah gawe bingung. Sedhih manahing sang Jaka Tarub awit tangising jabang bayi. Ing salebeting nala kandha:


“E… bokmenawabocah iki  luwe.”


Sang Jaka tumuli pados boga ing salebeting wisma, nanging datan pinanggya.Tuwuh pangrasa bilih anggenipun adang ingkang garwa sampun mateng dados sekul.  Nalika badhe mbikak ungkebing dandang enget welingipun sang dewi satemah mandheg mangu sang Jaka, nyabaraken sedya. Nanging Nawangsih saya kekejer anggenira nangis. Boten kiyat sang sang Jaka tarub mireng tangising putra, nekat ambuka kekebing dandang. Kaget sang Jaka, sapandurat datang bisa micara, dupi uninga kang diadang amung pari sawuli.


“E… pendah-pendah widodari yen adang mung pawi sawuli wis bisa nyukupi sakulawarga saben dinane. Mula lumbungku kaya-kaya ora kalong. Jebul Nawangwulan yen adang mung pari sawuli.”


Ajrih mring welinging garwa, kekeb dandang enggal kawangsulaken. Nalika Sang Dewi wangsul saking sendhang, putra enggal kagendhong meneng, cep klakep ing pangkoning ibu. Enget bilih sang Dewi nembe adang badhe ningali bokemenawi sampun mateng. Kados menapa ta kagetira bilih anggenipun adang taksih wujud pari sawuli datang kados adat sabenipun. Semu duka pitaken:


“Kakang Jaka Tarub, penjenengan ora nuhoni pawelingku. Penjenengan mbukak ungkebing dandang.”


“Iya, Nimas dakselakana, aku ora bisa suwala, jalaran bukti wis cetha. Kabeh mau mung amarga atiku ora tega, kareranta mring tangising anak sing ora kemba, kekejer ora gelem meneng. Dakkekudang, dakkekidung tetep ora meneng, bokmenawa luwe, mula aku banjur golek sega, nanging ora ana, ngantin kepepet aku mbukak ungkebing dandang, nanging kok mung pari sawuli.”


“Ya iku salah sawijining kaluwihanku kakang, nanging saiki wis cabar. Aku ora nyalahake marang panjenengan. Kabeh mau kathik amarga tresna penjenengan marang anak. Nanging rehning penjenengan wis salah kudu gelem nampa paukumane.”


“Ya, iya, Nimas, apa wae paukumane bakal daktampa, kabeh mau mung saking tresnaku marang si Nawangsih.”


“Saiki mangkene Kakang, wiwit saiki yen arep adang kudu gawe beras. Carane pari kudu ditutu amrih dadi beras. Kanggo nutu, penjenengan kudu yasa lesung lan alu.”


“Bakal daklakoni Nimas. Saiki uga aku njaluk pamit golek kayu kanggo gawe lesung lan alu.”


“Iya, Kakang sing ngati-ati.”


Saya dangu, pari ing lumbung sangsaya telas. Satunggaling wekdal Dewi Nawangsulan manggihaken busananipun nun inggih busana kawidodaren ing tengahing lumbung. Tuwuh panyakrabawa lamun ingkang nyidra busananipun inggih ingkang garwa, sang Jaka Tarub. Rehining sampun amanggihaken busananira, sang Dewi badhe wangsul makayangan.


“Kakang Jaka Tarub, bokmenawa wis dadi pepesthene. Aku kudu pisah karo penjenengan lan anakku Nini Nawangsih. Satemene aku ora tega ninggalake penjenengan, apamaneh si Nawangsih kang lagi nedheng-nedhenge mbutuhake ibu. Nanging iki ora bisa diselaki. Aku wis nemokake busanaku Kakang, tegese aku kudu bali ing alam kawidodaren.”


“Nanging Nimas, anakmu Nini Nawangsih isih bayi abang, kang ora bisa pisah marang kang ibu, mbutuhaken katresnanmu, mbutuhaken kudang lan kekidunganmu.”


“Satemene aku uga kareranta ati Kakang kudu ninggalake panjenengan lan Nawangsih sing isih bayi. Nanging aku kudu bali, wis dadi pepesthen, mundhak dadi pangarep-areping para kang kawidodaren, wis sauntara aku ngladeni panjenengan. Nanging aja sumelang Kakang sawayah-wayah aku tetep momong lan ngudang anakmu ya anakku si Nawangsih. Syarate panjenengan ngobong merang ing tengah latar. Banjur besuk yen wis wayahe palakrama, aku dhewe kang bakal paring sumbaga marang anakmu si Nawangsih. Syarate penjenengan samektakake kembar mayang, yaiku wewangunan kang digawe saka janur rinajut, mawa manuk-manukan, pecut-pecutan, sarta maneka warna ron lan kembang. Kang pungkasan lilanana aku kepengin mbopong angudang anakmu si Nawangsih. Wis Kakang aku nyuwun pamit.”


Paripurna angudang sang jabang bayi, Dewi Nawangwulan ngantariksa kairing tumetesing luh sang Jaka lan Dewi Nawangwulan, nanging eloke si jabang bayi malah mesem. Sajake sang jabang bayi kang maksih suci weruh mring jatining lelekon.


Ginula wentah kanthi tresna ingkang kathah, kinudang-kudang mawi tembang, ginala-gala mring endah luhuruing budaya, Dewi Nawangsih wis diwasa. Wus tekan titimangsa arsa dhaup palakrama sang Dewi kadya calon pinanganten……….. Ing dalu menika ing sasana sumbaga risang calon pinanganten sinumbaga priyangga dening sang Dewi Nawangwulan. Marma citranira risang calon pinanganten kawuryan saya sulistya, sumorot cahyane, endah warnane, pindhane kadya widodari. Hayu kasulistyane datan kasoran mring widodari ing Kahyangan Salendra Bawana. Upama ing Kahyangan ana widodari sakethi kurang sawiji jangkepe risang calon pinanganten putri. Marma ing dalu menika winastan malem midodareni.


Ing pungkasaning adicara.  Tiyang sepuhipun CPP jumeneng aben ajeng kaliyan CPK. CPK dipunapit ingkang bapa  lan ibunipun (utawi ingkang makili). CPK nampi busana kancing gelung saking bapakipun CPP. Ibunipun CPP ngaturaken angsul-angsul. Adicara purna, kulawarga CPK kondur. Limrahipun samenika CPK boten nyantri ing dalemipun CPP. CPK ndherek kondur awit sedaya sampun karantam papanipun CPK kapenggalih boten tebih saking CPP. Ingkang dalemipun tebih lajeng cumondhok wonten hotel utawi papan ingkang dipuncawisaken dening kulawarga CPP.
Ing dalem CPP kalajengaken pawungon, rapat, ngrembag, saha nyamektakaken adicara salajengipun (dinten candhakipun). Sedaya wau ngiras pantes cegah dhahar lawan guling kangge nyengkuyung calon penganten supados benjing sageg manggih kamulya gesangipun.
3.3 Ijab Qobul

3.3.1 Ijab Qobul


Ingkang nindakaken ijaq qobul ing dalem limrahipun calon penganten ingkang ngrasuk agami Islam. Dene calon penganten ingkang ngrasuk agami sanes ngetrepaken caranipun piyambak, upaminipun ingkang nasrani wonten ing grija.


Adicara ijab qobul ingkang praktis rinacik mekaten.

1. CPK sarta rombongan rawuh.
2. Taksih samya jumeneng. Ing ngandhap tarub dipunadani srah panampi CPK kanthi prasaja (cekak aos, ringkes, mentes).

3. CPK kagandheng dening panampi CPK kalenggahaken ing sasana ijab qobul.

4. Para seksi kaaturan lenggah (saking CPP 1 seksi, saking CPK 1 seksi).

5. Bapak naib kaaturan lenggah.

6. CPP miyos dipunkanthi dening rama lan ibunipun (menawi CPP kawiyosaken).

7. Adicara kawiwitan:

a. Pambuka dening pambiwara

b. Waosan kitab suci Alquran

c. Kapasrahaken Bapak naib:

1) Mukadimah
2) Waosan syahadat

3) CPK maringaken mahar dhateng CPP

4) Khotbah nikah

5) Waosan istghfar

6) Lafal Ijab qobul

7) Donga

8) Waosan sighat taklik

9) Tapak asma

10) Bapak naib maringaken buku nikah

d. Ngrasuk kalpika (menawi wonten)

e. Adicara purna.

Widagda hanapakasmani pustaka pikukuhing palakrama

Tata cara ngrasuk kalpika kados ing ngandhap menika.

3.3.2 Ngrasuk/Lambang  Kalpika


Lambang kalpika menika dede budaya asli Jawi, nanging budaya manca. Dados menawi wonten upacara Jawi wonten lambang kalpika menika namung nedhak saking budaya manca. Kajawi ngrasuk kalpika, ugi wonten lambing kalpika. Ngrasuk kalpika menawi penganten ngagem sepisanan. Dene menawi  nalika pepacangan sampun ngagem ing nyari manis asta kiwa, sasampunipun kapindhah wonten nyari manis asta tengen sibenat lambing kalpika. Kalpika awujud seser boten nyigar penjalin, limrahipun saking kemasan, menapa menika kemasan jene, menapa dene kemasan pethak.


Ancasipun ngrasuk kalpika inggi menika (1) kangge pangiket tumrap ingkang badhe jejodhoan, saha (2) minangka tandha menawi sampun pepacangan utawi sampun palakrama. Dene tata caranipun mekaten.


Pangagemipun kalpika bibar ijab wonten kalih cara:

a. Pangagemipun kalpika bibar ijab saged katindakaken ing sangajenging naib, adicara dereng dipunwangsulaken dhateng pranatacara.  Adatipun inggih namung dipunagem kemawon. Caranipun:

(1) Sasampunipun ijab pengantin jumeneng aben ajeng

(2) Pangasta kalpika majeng

(3) Pengantin sami mendhet kalpika kanthi liru (ingkang badhe kaagem

      pengantin putri kapendhet pengantin kakung, lan kosok wangsulipun)

(4) Ingkang kakung ngagemaken dhateng garwa putri ing nyari manis tengen, lajeng garwa putri nguswa astanipun kakung. Pangangge ing asta tengen minangka tandha menawi sampun palakrama.

(5) Ingkang putri ngagemaken kalpika dhateng garwa kakung, lajeng nguswa pangarasan.

       b. Bibar Ijab Dipunpratitisaken Pranatacara

(1) Ijab rampung, adicara wangsul dhateng pranatacara. Penganten kasuwun jumeneng. Rama ibunipun penganten putri dipunaturi ngampingi. Menawi rama-ibu penganten kakung wonten ugi saged ngampingi.

(2) Penganten jumeneng aben ajeng kaapit tiyang sepuh. Pengantin kakung wonten tengen. Tiyang sepuhipun penganten kakung wonten tengen, besan wonten kiwa.

(3) Pangasta kalpika majeng. Kalpika kapundhut pengantin kanthi cara liru. Ingkang kakung mundhut kalpika ingkang badhe kaagem penganten putri lan kosok wangsulipun.

(4) Penganten kakung ngagemaken kalpika dhumateng penganten putri ing nyari manis asta tengen, lajeng penganten putri nguswa astanipun penganten kakung.

(5) Penganten putri ngagemaken kalpika  dhumateng penganten kakung ing nyari manis asta tengen, lajeng penganten kakung nguswa pangarasaning penganten putri.

       c.  Bibar Sungkeman


Caranipun sami kaliyan panganggening kalpika ingkang dipunpratitisaken pranatacara. Bedanipun, bokmenawi namung busananipun. Menawi ijab saged jas utawi busana kapangeranan. Dene lambang kalpika nalika bibar sungkeman, penganten  limrahipun ngagem busana adat Jawi (kapangeranan utawi kanarendran).

Conto wicara pranata adicara

a. Bahasa Indonesia

    
Kepada pengantin tolong nanti ikuti kata-kata saya:

“Kuteguhkan janji suci kehadirat-Mu Allahu rabbi, kusatukan jiwa melangkah pasti untuk senantiasa bersama di dalam suka dan duka. Dinda………. yang aku cintai. Ulurkan tanganmu ‘kan kusematkan cincin ini sebagai cintaku padamu. Tepuk tangan untuk pengantin pria!”

“Demikian pula kanda…………… yang sungguh aku kasihi, ulurkan pula tanganmu ‘kan kupersembahkan cincin ini sebagai tanda kesetiaanku kepadamu, kesetian pilar kedamaian, kesetiaan pilar kebahagiaan. Tepuk tangan untuk pengantin wanita!”

b. Basa Jawi

“Kanthi raos sumarah mring Gusti kang Mahamirah, nyadhong berkah kang rumentah. Manunggaling kalbu mrih antuk rahmah. Nimas………… maragage ulungna tanganmu bakal dakagemake kalpika rukmi minangka tandha tresnaku marang sliramu!”

“Mekaten ugi kula Kangmas ………… kanthi pamuji mring ngarsaning Gusti, mugi tansah manggih jodho lestari, keparenga kula ngaturaken kalpika rukmi, kinarya tandha tresna miwah bekti, mugi kula-panjenengan bagya mulya tumekeng wuri.”

3.4  Panggih

Sami kaliyan upacara penganten gagrak Surakarta, penganten gagrak Ngayogyakarta ugi gadhah upacara panggih. Adicaranipun mekaten:

1. Penganten kakung rawuh

2. Tebusan pisang sanggan
3. Mbuwang sukerta kanthi kepyok kembar mayang

4. Balangan gantal

5. Ranupada

6. Wiji dadi

7. Kirab
8. Tampa kaya

9. Dhahar klimah

10. Ngunjuk toya wening

11. Mapag besan

12. Sungkeman

Menawi sedaya sampun samekta, barisan PK katat.  Ngajeng piyambak ingkang ngasta pisang sanggan (ibu-ibu kalih), temanten, sarta pendherek sawetawis (raka rayi PK). Penganten lumampah kairing gendhing bindri, kandheg wonten ing tarub. Malah kadang kala dipunrumiyini tari edan-edanan. Tari menika ibaratipun ngicali sesukering marga satemah tindakipun pengantin (apindha raja) lulus raharja boten alangan setunggal menapa.

Tari edan-edanan
PP dipunsamektakaken. Ngajeng piyambak jumeneng rama ibunipun PP. Wingkingipun pinisepuh putri kalih ngasta kembar mayang. PP kaapit penganti ibu-ibu kalih. Wingkingipun penganten sedherekipun PP. Menawi ngangge patah, patah wonten wingkingipun ibu-ibu ingkang ngasta kembar mayang.
Juru ampil pisang sanggan tumuju jumenengipun bapak ibunipun PP, ngaturaken pisang sanggan kinarya pralambang panebusing PP. Bilih PK sampun samekta nyanggi sesanggan gesangipun PP manunggal ing kulawarga.

Penganten putri tindak tumuju ing papan panggih kairing gendhing ladrang penganten. Juru ampil sekar kembar mayang lumampah rumiyin, kembar mayang dipunsenggolaken ing bahunipun PK. Kembar mayang kabuwang ing catur marga utawi lepen. Penganten putri dipunembani tiyang sepuhipun (lumampah ing wingkingipun) lumampah. Ing papan tinuju kirang langkung jarak 2 meter, penganten samiu balangan gantal. Gantal dumados saking suruh temu rose ingkang tinangsulan lawe seta. Suruh temu rose prantandha manunggaling priya saha wanita. Tinangsulan lawe seta, tali suci nun inggih palakrama (ijab qobul, sakramen, utawi pemberkatan nikah).
Penganten tumuju dhateng ranupada. PK nglepas selop, samparanipun winijikan dening PP dengan menggunakan air sritaman. Siniram kaping tiga. Sasampunipun PK ngagem selop malih, PK kakung ngglawat astanipun PP supados jumeneng aben ajeng. 

Ranupada

Juru sumbaga lajeng meteg palarabanipun PP saha PK mawi antiga. Tigan dipunpecah dening juru sumbaga kanthi kabanting alon. Menika pralambang wiji dadi. Mugi penganten enggal pinaringan momongan ingkang tuhu bekti dhumateng agami, tiyang sepuh, nusa, bangsa, tuwin nagari.

Penganten jumeneng jajar. PK wonten tengen, PP wonten kiwa. Kirab dipuncucuki patah sakembaran. Penganten ingembanan rama ibu ingkang lumampah wonten wingkinging penganten. Kirab kadherekaken sawetawis kulawarga. Gendhingipun sages Ketawang Puspawarna utawi boyong temanten (Yasadipura, 2006).

Dumugi ing kursi pinajang penganten lenggah. Katindakaken adicara tampa kaya. Kanthi sarana kacang kawak, dhele kawak, jagung kawak, arta receh minangka pralambanging sandhang boga saha donya brana kahartakan. PK paring kaya dhumateng PP. PK darbe jejibahan ngupadi sandhang boga donya brana kangge kulawarga amrih kulawarga kacekapan, boten kecingkrangan, syukur bage pinaringan kasugihan. PP nampi ing kacu sinulam peni boten wonten ingkang marebel mratandhani benjang dados wanodya ingkang gemi nastiti surti lan ngati-ati.
Sasampunipun tampa kaya, katindakaken dhahar klimah. PK ngepel sekul punar lawuh ati antep. Kepelan ingkang alit-alit kemawon. Asiling kepelan dipundhahar PP, dene PK namung mriksani kewala. PK boten dhahar ugi boten wonten dedulangan. Menika dados pratandha rukun anggenipun mangun kulawarga, tembayatan sesarengan trep kaliyan jejibahan sowang-sowang.

Tampa Kaya

Penganten ngunjuk toya wening, pratandhe necep maduning hasmara gama ingkang linambaran kanthi weninging nala ing tembe saged hambabar pratima atata jalmi nun inggih atmaja ingkang dados tetalining kulawarga. Sedaya tindak-tanduk saha muna-muni kapenggalih kanthi weninging manah satemah boten cuwa tembe wingkingipun, ugi boten damel runtiking asanes.
Tiyang sepuh jengkar saking palenggahan mapag besan. Ingkang sami bebesanan sami jawat asta. Para ibu tindak wonten ing ngarsa, para bapak wonten ing pungkur. Besan kadherekaken lenggah ing iring sisih kiwanipun penganten. Tiyang sepuh wangsul malih ing sasana sakawi, angembani ing sisih tengen penganten.

Dhuwung linolos dening sesepuh. Canela ugi kalepas. Penganten sungkem dhumateng rama ibu. Caranipun sungkem sami kaliyan penganten gagrak Surakarta. Mangga kawaos malih upacara penganten gagrak Surakarta.

Penganten sungkem

3.5 Resepsi

Adicara panggih kasebat saged dipunwastani pawiwahan. Adicara pawiwahan saged kalajengaken pahargyan (resepsi). Kajawi adicara kados ing bab saderengipun (priksani upacara penganten gagrak Surakarta), pahargyan ugi saged kadamel saringkes-ringkesipun, kados ing ngandhap menika.

Penganten tetep wonten ing padhe-padhe keembanan rama ibu ingkang bebesanan. Adicara kawiwiwitan:

1. Pambuka
2. Pambagyaharja

3. Jawat asta

4. Kembul bujana


Amrih praktis saha ringkes atur pambagyaharja ugi kaaturaken dening pranata adicara. Dados ing adicara kasebat, pranata adicara dados aktor tunggal. Pranata adicara hangabehi sedaya acara. Kulawarga boten sisah nyamektakaken pamedharsabda. Sedaya sampun dipunayahi pranata adicara.

Atur Pambagya ing Gedung Resepsi

Nuwun


Puja puji hamung konjuk ing ngarsaning Gusti ingkang sampun paring kanugrahan nun inggih kamulyan sarta kabagaswarasan.

Para pepundhen, kasepuhan, aji sepuh, pinisepuh ingkang satuhu kinabekten, miwah sanggya para tamu ingkang hambeg ber budi darma.

Dahat sukaning driya Bapak/Ibu .................... dalah besan awit sampun saged nindakaken darmaning wredha  wajibing asepuh kanthi malakramakaken ingkang putra kekalih. Nun inggih awit saking bombonging manah ingkang datan kinalangan, sanadyanta amung saklimah datan kuwawa hambabar wicara, pramila kula ingkang minangka sulih sinambeting raga badaling wacana.


Para tamu ingkang sinungga ing akrama,

Sarawuh paduka kula ngaturaken pasegahan panakrami sugeng rawuh, binarung atur panuwun ingkang tampa pepindhan awit paduka kersa minangkani serat sedhahan, rawih ing riki saprelu paring idi pangestu miwah hangestreni anak kula kekalih anggenipun dhaup palakrama. Dene tumapaking adicara ijab qobul penganten ………………………………. dhaup kaliyan …………………….kaleksanan ing dinten ........................ kebak ing karaharjan wonten ing................................


Titi wanci menika sri penganten sarimbit, pinahargya sawetawis saperlu nyuwun donga pamngestu, nampi jawat asta saking parat tamu. Sasampunipun ajejawat asta, kersaa paduka kembul bujana handrawina minangka wahyaning rasa suka.


Bokbilih anggenipun ngacarani rawuh paduka kirang hanetepi tri trapsila panamping tamu, nun ingguh gupuh, lungguh, miwah suguh, mugi paduka kersa nglumunturaken sih gunging pangaksama.


Puput pepuntoning atur, sedha siti boga binuntel roning kalapa, apuranta yen wonten lepat kawula. Nuwun

� Waosan kitab suci Alquran ugi saged manunggal kaliyan khotbah nikah. Saderengipun khotbah kawaosaken kumandhanging ayat-ayat suci Alquran. Waosan ayat suci Alqurna boten kaselan menapa-menapa kaliyan khotbah nikah.








